Adrienne Howes, artist, yn egluro pam y mae Pontardawe yn arbennig iddi hi…   

Deuthum i Gymru gyntaf pan oeddwn yn fyfyrwraig yn astudio’r gelfyddyd gain yng Ngholeg Celf Abertawe, a chefais fy nghyfareddu a’m hysbrydoli gan ansawdd a harddwch garw’r tirlun o’m cwmpas. Ar ôl astudio a gweithio yn Llundain am ychydig o flynyddoedd, dychwelais i’r ardal i wireddu uchelgais, sef byw a gweithio ar fferm a chael fy ngheffylau fy hun, ac yng nghanol y saithdegau, gyda’m gŵr, prynais fferm ar Fynydd y Gwrhyd sy’n edrych dros Bontardawe yng Nghwm Tawe Uchaf.

Yr adeg honno, dechreuai’r ardal weld newidiadau anferth yn ei chymeriad. Roedd y diwydiannau traddodiadol o gloddio, haearn a dur, oedd wedi creu trefi’r cwm, yn dechrau diflannu, a chydag addewid o bethau gwell i ddod, ystyrid Pontardawe fel rhywle atyniadol i fyw ynddo. Roedd eiddo yn fforddiadwy a chynigai’r ardal botensial i’r dyfodol. Dros y blynyddoedd, bu’n ysbrydoliaeth i bobl greadigol, ac mae llawer o artistiaid a cherddorion wedi ymgartrefu yn y cwm, gan greu catalydd i sefydlu Pontardawe fel canolfan ddiwylliannol Castell Nedd Port Talbot.

Mae’r ardal wedi gweld llawer o newidiadau yn ystod ei hanes ac mae tirwedd Mynydd y Gwrhyd yn dystiolaeth o’r datblygiad hwn; carneddi cynhanesyddol, hen systemau caeau, llwybrau, tystiolaeth o weithgarwch diwydiannol y gorffennol yn ogystal â newidiadau a datblygiadau mewn ffermio. Mae’r awyrgylch hwn wedi bod yn ysbrydoliaeth gyson i’m gwaith artistig i. Mae’r rhyngwyneb rhwng ffurfiau naturiol y mynyddoedd hyn ac ymyriad dyn yn nodwedd arbennig o’m gwaith, ac ar un olwg, mae’n cyfateb i sut y daeth Pontardawe yn fynedfa rhwng ffin ddiwydiannol Abertawe ac awyrgylch gwledig Bannau Brycheiniog.  

Mae fy niddordeb arbennig i yn y ceffyl, ei berthynas â dyn a’r rhan hanfodol y mae wedi ei chwarae yn hanes dynoliaeth. Defnyddiwyd ef i wneud amrywiaeth eang iawn o bethau ac mae’n ffurfio cyswllt rhwng llawer agwedd ar ein treftadaeth. Mae wedi cael ei ddefnyddio fel math o gludiant, fel anifail i’w farchogaeth a hefyd fel anifail gwedd, wedi gwasanaethu’n ffyddlon mewn rhyfeloedd, gweithio yn y pyllau ac ar y tir ac wedi bod yn gydymaith i roi pleser ac mewn chwaraeon, ac yn parhau i fod hyd heddiw. Mae’r ceffyl hefyd wedi bod yn destun mythau a chwedlau, gan fod yn symbol o ddoethineb, dewrder, cryfder a dirgelwch, ac wedi ysbrydoli artistiaid, ysgrifenwyr a cherddorion ers cyn cof.
Rwyf yn ffodus o gael byw ar fferm a oedd yn un o’r rhai olaf i roi’r gorau i ddefnyddio ceffylau i weithio’r tir; fferm sy’n gysylltiedig â chwedlau ac sydd wedi ei lleoli ar Fynydd y Gwrhyd, tirwedd ag amrywiaeth diddiwedd ynghyd ag elfennau diddorol yn ei gymeriad a’i awyrgylch. Mae hyn, ynghyd â’r ceffyl, wedi bod yn ffynhonnell ysbrydoliaeth bwysig tu hwnt i’m gwaith, ac wedi helpu i sicrhau cydnabyddiaeth ryngwladol i mi a bod galw am fy ngwaith. 

Mae Pontardawe ei hun wedi gweld genedigaeth a marwolaeth diwydiannau o fewn Cwm Tawe a gellir gweld yr effeithiau drwy’r ardal a’r mynydd cyfagos a’r dirwedd ffermio. Am lawer degawd mae hi wedi bod ar flaen y gad yn achos gweithgareddau diwylliannol ac wedi arloesi gyda mentrau cymunedol - lle’r wyf fi a’m gŵr wedi chwarae rhan weithredol - sydd wedi creu cymdeithas amrywiol a bywiog. Mae ganddi enw rhyngwladol o ran cerddoriaeth draddodiadol, cysylltiadau cadarn â’i hanes a’i diwylliant, ac mae’n cadw’r synnwyr o gymuned. Mae’r ardal yn edrych ymlaen at ddyfodol positif gyda datblygiad prosiectau cymunedol megis Arena Pontardawe, fydd, rwyf yn gobeithio, yn ganolfan i’r myrdd o ddiddordebau o fewn y gymuned, a bydd yn parhau i hyrwyddo, cynnal a diogelu’r ardal unigryw hon o Gwm Tawe, ac yn arbennig Mynydd y Gwrhyd, lle mae’n fraint fawr i mi gael byw.

